
Abstrak:
Apakah yang dimaksudkan dengan kehidupan bandar yang selamat? Dalam era 
pembangunan pesat, persekitaran bandar bukan sahaja perlu selamat, malah inklusif dan 
mesra pengguna. Rasa selamat tidak harus ditakrifkan semata-mata melalui kadar jenayah 
atau rondaan polis, tetapi melalui keupayaan bandar mewujudkan ruang di mana setiap 
individu berasa dilindungi, didengari dan dihargai. MEMAHAMI PROGRAM BANDAR 
SELAMAT DI MALAYSIA MELALUI PENDEKATAN KUALITATIF mengetengahkan 
kepentingan suara komuniti setempat dalam membentuk persekitaran bandar yang benar-
benar selamat dan berdayahuni.
Melalui kaedah penyelidikan kualitatif seperti temu bual mendalam, perbincangan 
kumpulan berfokus, pemerhatian kawasan blackspot dan sesi town hall, buku ini 
menekankan bahawa Program Bandar Selamat tidak boleh bersifat one-size-fit-all. 
Sebaliknya, ia perlu dibangunkan berdasarkan keperluan dan pengalaman unik setiap 
komuniti, dengan menggabungkan pendekatan top-down dan bottom-up bagi 
meningkatkan keberkesanan pelaksanaannya. 
Buku ini turut menawarkan pandangan praktikal kepada pihak berkuasa tempatan, 
penyelidik dan penggubal dasar dalam mengadaptasi kaedah kualitatif untuk memahami 
faktor sosial, persekitaran dan psikologi yang membentuk persepsi keselamatan masyarakat. 
Dengan menggalakkan pemikiran di luar pendekatan konvensional, buku ini menegaskan 
bahawa bandar yang selamat hanya dapat direalisasikan apabila empati, kolaborasi dan 
kesaksamaan dijadikan teras perancangan bandar. Justeru, MEMAHAMI PROGRAM 
BANDAR SELAMAT DI MALAYSIA MELALUI PENDEKATAN KUALITATIF memberi 
inspirasi dalam memikirkan semula reka bentuk bandar yang bukan sahaja selamat dari segi 
konsep, tetapi juga diamalkan, beridentiti setempat, serta menyokong kesejahteraan sosial 
dan psikologi semua golongan masyarakat.

Kata kunci: Bandar, pendekatan kualitatif, masyarakat, selamat.

Dengan nama Allah Yang Maha Pemurah lagi Maha Penyayang.

Bandar bagi sesetengah individu merupakan tempat tinggal 
utama, ruang untuk mencari rezeki dan tempat untuk mencapai 
cita-cita. Bandar menjadi nadi bagi masyarakat, di mana pelbagai 
budaya bersatu, ekonomi berkembang maju, dan membuka 
peluang yang melimpah-ruah. Namun, bandar kadangkala 
membentuk persekitaran yang kompleks – ruang yang menjanjikan 
kesejahteraan, keselamatan, dan peluang namun tidak selalunya 
dapat direalisasikan untuk semua golongan. Bandar seharusnya 
menjadi kawasan di mana setiap individu berasa yakin untuk 
berjalan di waktu malam, menaiki kenderaan awam di awal pagi, 
atau meluangkan masa bersama komuniti setempat tanpa perlu 
berasa bimbang. Namun, realitinya keselamatan bandar bukanlah 
sekadar berasaskan statistik, polisi, dasar atau penglibatan pihak 
keselamatan; ia adalah mengenai kepentingan untuk mewujudkan 
persekitaran yang membolehkan setiap individu berasa selamat 
untuk menonjolkan keyakinan diri, bergerak bebas, dan berkembang 
maju.

Bandar yang selamat menjangkau lebih daripada aktiviti 
pencegahan jenayah, sistem pengawasan atau kehadiran pegawai 
penguatkuasa; ia adalah tentang bagaimana untuk memupuk 
semangat kekitaan dan kepercayaan. Ia melibatkan pemahaman 
tentang kejiranan, komuniti dan individu yang dinamik. Kandungan 
buku ini meneroka aspek keselamatan bandar yang sering diabaikan: 
‘menceritakan’ secara terperinci pengalaman hidup individu dan 
komuniti yang mendiami bandar-bandar di Malaysia.

PRAKATA

Melalui kaedah penyelidikan kualitatif seperti temu bual mendalam, 
perbincangan kumpulan berfokus, pemerhatian kawasan blackspot, 
town hall, dan penyelidikan yang berasaskan komuniti, buku ini 
membantu untuk menguraikan lapisan permasalahan ini. Apakah 
yang membuatkan seseorang berasa selamat di kawasan kejiranan 
mereka? Bagaimanakah individu daripada peringkat umur yang 
berbeza merasa selamat? Apakah faktor utama yang menimbulkan 
perasaan tidak selamat? Dan bagaimanakah masyarakat 
membayangkan masa depan bandar yang selamat dan inklusif? 
Ini merupakan antara soalan yang boleh dirungkaikan melalui 
penyelidikan kualitatif – soalan yang tidak hanya bersandarkan 
kepada angka semata-mata namun menekankan tentang empati, 
mendengar dan memahami pengalaman setiap individu. Ini kerana, 
Program Bandar Selamat (PBS) bukan sekadar menambah bilangan 
kamera litar tertutup atau meningkatkan rondaan polis; peranan 
utama PBS adalah memastikan setiap individu, tanpa mengira 
latar belakang, merasakan mereka mempunyai kepentingan dalam 
memastikan keselamatan komuniti atau kawasan tempat tinggal 
mereka.

Justeru, buku ini diharapkan mampu memberi inspirasi kepada 
perancang bandar, penyelidik, penggubal dasar, dan individu 
untuk mempertimbangkan bagaimana untuk menyumbang idea 
dalam membentuk persekitaran bandar yang selamat. Dengan 
menggabungkan kepelbagaian idea, perspektif komuniti ke dalam 
perancangan dan pengukuran keselamatan bandar, tidak mustahil 
bandar yang selamat, inklusif dan berdayahuni untuk semua mampu 
dibentuk.

Sekian, Wabillahi taufiq wal hidayah, wassalamualaikum 
warahmatullahi wabarakatuh.

Penulis & Editor
Nadiyanti Mat Nayan
Nor Eeda Hj Ali
Siti Rasidah Md Sakip

Alhamdulillah, segala puji bagi Allah, Tuhan Semesta Alam. Selawat 
dan salam ke atas junjungan mulia Nabi Muhammad SAW, ahli 
keluarga dan para sahabat baginda serta para tabi’in yang mengikut 
jejak langkah baginda Rasul SAW hingga ke hari kiamat.

Bersyukur kita ke hadrat Allah SWT kerana dengan limpah izin 
dan kurnia-Nya, buku ini dapat diterbitkan. Ribuan ucapan terima 
kasih kepada komuniti yang sudi berkongsi cerita, dan memberikan 
maklum balas jujur mereka tentang perasaan rasa selamat. Melalui 
penglibatan aktif anda, sama ada semasa temu bual mendalam 
atau perbualan santai semasa pemerhatian kawasan blackspot, 
telah membantu merapatkan jurang antara rangka kerja teori dan 
aplikasi dunia sebenar. Keaslian pengalaman dan kesudian untuk 
memberikan pandangan kritikal tentang nuansa keselamatan 
bandar membuka ruang bagi penulis mendekati pendekatan 
Program Bandar Selamat di Malaysia. Sumbangan ini telah 
membolehkan pandangan yang lebih holistik tentang makna hidup 
dalam “bandar selamat”, mengingatkan kita bahawa keselamatan 
bukan sahaja dengan tiadanya perlakuan jenayah, tetapi 
merangkumi kepercayaan, akses kepada sumber dan kesaksamaan 
sosial.

Ucapan terima kasih khas kepada para penyelidik, pihak berkuasa 
tempatan (PBT), Polis Diraja Malaysia (PDRM), perancang bandar, 
pegawai kerajaan tempatan, dan pertubuhan bukan kerajaan 
(NGO) yang mempercayai kuasa penyelidikan kualitatif untuk 
membimbing perubahan positif dalam merekabentuk persekitaran 
bandar yang selamat. Usaha keras anda dalam mencipta bandar 
yang lebih selamat dan inklusif sememangnya memberi inspirasi 
dalam penulisan buku ini. Profesionalisme dan kepakaran anda 

PENGHARGAAN

memainkan peranan penting dalam menterjemahkan penemuan 
kualitatif kepada pandangan yang boleh diambil tindakan dalam 
aspek perancangan bandar dan pembangunan dasar. Buku ini 
terhasil sebagai bukti dedikasi yang dibawa untuk menangani isu 
keselamatan bandar yang kompleks dan berbilang dimensi. 

Akhir sekali, ucapan terima kasih atas sokongan yang tidak ternilai 
daripada keluarga, dan rakan sekerja yang memberi dorongan 
kepada perjalanan penulisan buku ini. Setiap sokongan, dan idea, 
mengingatkan tentang kepentingan kerja yang dilakukan. Anda 
menjadi sumber motivasi yang berterusan, dan terima kasih atas 
kehadiran anda sepanjang perjalanan ini.

Penulisan buku ini mengingatkan kami bahawa perjalanan ke arah 
bandar yang lebih selamat dan berdaya tahan merupakan satu usaha 
yang kolektif. Melalui kerjasama komuniti, pakar dan pemimpin 
di setiap peringkat organisasi, ia dapat mengubah ruang bandar 
menjadi tempat di mana semua orang berasa selamat, dihargai 
dan tidak dipinggirkan. Buku ini adalah sumbangan kecil kepada 
usaha berterusan itu, dan kami berharap idea dan pandangan 
yang dikongsi dalam halaman ini akan terus memberi inspirasi 
dalam menzahirkan bandar yang lebih selamat dan mampan untuk 
generasi akan datang.

Terima kasih. 

Secara umumnya, konsep Bandar Selamat bukan sekadar 
berasaskan kepada indeks jenayah yang rendah semata-mata. 
Konsep Bandar Selamat secara inklusifnya turut merangkumi 
keberjayaan dalam mewujudkan persekitaran dan suasana yang 
selamat. Bandar yang selamat meliputi persekitaran jalan raya, 
kawasan kejiranan, taman-taman awam, termasuklah ruang digital 
di mana masyarakat dapat menjalankan aktiviti harian tanpa berasa 
risau tentang ancaman keselamatan. Namun, perasaan selamat 
adalah berbeza bagi setiap individu. Bagi sesetengah individu, 
perasaan selamat dapat ditingkatkan dengan melibatkan aktiviti 
pencegahan jenayah; tetapi bagi individu lain, ia mungkin melibatkan 
penggunaan elemen-elemen utama seperti pencahayaan, ruang 
komuniti, atau kebergantungan terhadap kebolehsampaian sistem 
pengangkutan awam.

Di dalam persekitaran bandar yang selamat, setiap individu – tanpa 
mengira latar belakang – seharusnya sentiasa berasa selamat 
dan dilindungi. Ini bagi memastikan golongan wanita, kanak-
kanak, warga emas, atau golongan kurang upaya mampu untuk 
bergerak dari satu destinasi ke destinasi yang lain sama ada untuk 
membeli-belah atau melawat tempat awam tanpa merasa takut 
atau risau akan keselamatan diri. Persekitaran yang selamat mampu 
mewujudkan komuniti yang boleh bekerjasama dan mencipta 
penyelesaian dalam menzahirkan persekitaran yang selamat 

PENGENALAN: 
MEMAHAMI PENDEKATAN 

BANDAR SELAMAT

BAB 01

Keselamatan bandar merupakan kunci utama dalam 
pembentukan Bandar Selamat, dengan matlamat utamanya 
bukan sahaja untuk mengurangkan kadar jenayah tetapi juga 
menghasilkan persekitaran bandar yang inklusif, sejahtera, dan 
berdaya saing untuk semua golongan masyarakat. Di Malaysia, di 
mana pembangunan pesat sedang berlaku, kepelbagaian sosial, 
dan cabaran dalam aspek keselamatan menjadi semakin mencabar. 
Justeru, pembentukan Bandar Selamat menjadi semakin kompleks, 
dengan kepelbagaian isu yang memerlukan pendekatan yang 
dibina khusus dan berasaskan persekitaran bandar tersebut. 
Kerangka teoritikal membantu untuk kontekstualisasikan cabaran-
cabaran ini, dan kaedah penyelidikan kualitatif membantu untuk 
menghasilkan dapatan yang lebih mendalam terutamanya yang 
melibatkan pengalaman individu dan komuniti setempat. Bab 
ini akan meneroka asas teoritikal dalam pembentukan Bandar 
Selamat dan aspek keselamatan bandar, yang dihubungkait dengan 
Program Bandar Selamat di Malaysia. Ini sekaligus menekankan 
kepentingan penyelidikan kualitatif dalam menyediakan dapatan 
yang boleh diambil kira dalam pembentukan dasar, polisi, program 
dan langkah-langkah intervensi dalam menyediakan persekitaran 
bandar yang lebih selamat untuk dihuni di Malaysia.

ASAS TEORITIKAL 
BANDAR SELAMAT DALAM 

KONTEKS MALAYSIA

BAB 02

Instrumen adalah alat yang digunakan untuk mengumpulkan 
data yang diperlukan dalam sesuatu kajian. Instrumen kajian 
direka bentuk untuk mengumpul maklumat secara sistematik dan 
mengikut piawaian bagi memastikan data yang dikumpul adalah 
tepat, boleh dipercayai dan sah. Penentuan pemilihan sampel 
yang tepat sangat penting, bagi menentukan perolehan data yang 
sahih. Jenis pemilihan sampel ini memiliki teknik yang pelbagai dan 
pengguna bebas menggunakannya dengan pelbagai teknik yang 
sedia ada. Idealnya disesuaikan dengan kondisi tujuan, objektif 
penyelidikan mahupun aspek lain yang sekiranya mempengaruhi. 
Buku ini menerangkan kaedah kualitatif dalam pengumpulan 
data. Kaedah kualitatif merupakan kajian yang mengguna pakai 
pandangan peserta dan menanyakan soalan lebih mendalam. 
Soalan yang dikemukakan terhadap Kajian Program Bandar 
Selamat di Malaysia pada tahun 2023 ini lebih kepada memahami 
fenomena utama, berdasarkan pengalaman, pengumpulan data 
berbentuk teks atau imej, melibatkan bilangan responden yang 
kecil dan penilaian yang fleksibel.

Terdapat sebanyak 46 Pihak Berkuasa Tempatan (PBT) yang 
menerima peruntukan khas  Program Bandar Selamat bagi melihat 
keberkesanannya. Rajah 3.1 menunjukkan taburan dan bilangan 
Pihak Berkuasa Tempatan (PBT) yang menerima peruntukan bagi 
Program Bandar Selamat bagi setiap negeri dari tahun 2017 hingga 
2022.

METODOLOGI 
DAN DAPATAN KAJIAN

BAB 03

Penyelidikan berkaitan keselamatan bandar merupakan antara 
bidang kritikal yang bergantung pada kaedah kualitatif untuk 
meneroka data mengenai nuansa, pengalaman dan pendapat 
individu serta komuniti tentang persekitaran bandar yang didiami 
mereka. Dalam konteks keselamatan bandar di Malaysia, kaedah 
penyelidikan kualitatif seperti temu bual mendalam bersama pihak 
pembuat dan penggubal dasar, perbincangan kumpulan berfokus 
bersama wakil komuniti, pihak berkepentingan seperti Polis DiRaja 
Malaysia (PDRM) dan pihak berkuasa tempatan (PBT), pemerhatian 
kawasan blackspot, dan sesi town hall membuka ruang penemuan 
yang berharga tentang faktor-faktor yang mempengaruhi aspek 
keselamatan bandar.

Bab ini akan membincangkan bagaimana pengumpulan data 
kualitatif melalui empat kaedah metodologi ini boleh dianalisis 
secara efektif, menggunakan pelbagai teknik seperti pengekodan 
(coding) dan pengkategorian (categorization), analisis tematik 
(thematic analysis), analisis wacana (discourse analysis), dan 
penggunaan perisian komputer. Pemilihan strategi untuk kaedah 
analisis data adalah perlu untuk memahami kekompleksan isu 
berkaitan bandar selamat dalam membentuk dasar yang lebih 
terangkum bagi Program Bandar Selamat di Malaysia.

KAEDAH ANALISIS 
DATA KUALITATIF BAGI KAJIAN 

BANDAR SELAMAT

Rakyat perlu berasa selamat untuk tinggal di Negara ini. Oleh itu, 
keselamatan rakyat merupakan keutamaan kerajaan. Keselamatan 
merupakan keadaan atau perasaan selamat dan sejahtera daripada 
ancaman fizikal, sosial dan mental yang melibatkan harta benda dan 
peribadi yang tidak diingini. Rakyat perlu sentiasa berada dalam 
keadaan yang paling selamat, sejahtera dan ceria. Justeru, amanah 
menjaga keselamatan Negara bukanlah semata-mata menjadi 
tanggungjawab kerajaan, adalah menjadi tanggungjawab semua 
pihak samada rakyat dan pihak kerajaan perlu berusaha memastikan 
Negara yang kita diami ini benar-benar selamat. 

Konsep Bandar Selamat bukanlah satu perkara yang baru, telah 
diperkenalkan sejak 1980-an lagi di United Kingdom dengan tujuan 
untuk mencegah kejadian jenayah yang semakin serius berlaku di 
bandar-bandar (Crawford, 1998). Matlamat utama mewujudkan 
bandar yang selamat adalah bagi mewujudkan bandar yang bebas 
dari keganasan (violence) merosakkan harta benda dan nyawa 
seperti gejala ragut, pecah rumah, kecurian; mewujudkan bandar 
yang bebas dari kemusnahan dan malapetaka akibat dari bencana 
alam seperti banjir, tanah runtuh; mewujudkan bandar yang bebas 
dari kemerosotan sosial dan moral seperti penagihan dadah, 
kecurian; dan bandar yang bebas dari kemalangan dalam dan luar 
bangunan seperti kemalangan jalan raya, jatuh dari bangunan, 
kebakaran dan sebagainya. Justeru, kerajaan telah mengambil 

RUMUSAN

